
 Die Man as Priester in Sy Huis

(Deur Jan Benadé)

Ons het hierdie "idea" dat die man die priester van sy huis is. Aitsa! Dit klink so belangrik. Dit gee die man hierdie status, hierdie belangrike profiel waarna almal moet opkyk. Hmm.. jan-nee Jan is die priester van sy huis hoor.. en dan skud ons ons koppe so vernaam asof ons verstaan wat ons eintlik probeer sê. 

Hoe toets ons die konsep? Dit was eers 'n idee, toe 'n gedagte by iemand wat uitgedruk is in 'n konsep toe dit versprei is. Hoe toets 'n mens die konsep of dit klop met die oorspronklike idee?

Maklik. Jy vra 'n prosesvraag aan die ontvanger van die konsep en jy vergelyk dit met die model antwoord van die sender. Indien dit klop dan is die konsep in gebruik waar. Indien dit egter nie kop nie is die konsep in gebruik in kettings. Gebind in die leun.

Vra die volgende ou wat sê hy is priester in sy huis wat beteken dit om priester in die huis te wees en sien wat pop uit! Ek het dit gedoen deur daardie vraag aan 'n man en 'n vrou in dieselfde huwelik te vra waar die man sê dat hy die "priester" in sy huis is. 

Eers het ek die vrou gevra. 

" Dominering, baasspelerig, alles gaan oor hom, selfsug, hy slaan die kitaar" was ondermeer antwoorde wat sy gegee het. 

'n Paar dae later vra ek dieselfde vraag aan die man (wat nie weet wat sy vrou geantwoord het nie). 

"Gesag in die huis, outoriteit, dissipline handhawing, verantwoordelikheid" dra hy op sy skouers. 

Dus, die konsep van "die man is die priester in sy huis" word nou gekenmerk aan diktatorskap in die huis, oorheersing, mishandeling (emosionele sowel as fisiese). In een woord: 'n demoniese wanorde!

Ja, 'n demoniese wanorde!

Toets die oorsprong van die konsep en jy vind Goddelike Orde.

Num 3:10 sê dat iemand in die priesteramp aangestel word en dat die onbevoegde wat nader kom gedood moet word. Dus, nie almal van ons is priesters nie - ek bedoel, ek is nie priester oor jou huis nie, ek is aangestel net oor my eie huis (in die nuwe verbond). 

Exodus 29:44 sê duidelik dat ons as priesters vir God die priesteramp bedien - nie vir myself nie, nie vir my gesin of gemeente nie, maar vir God. Ons is sy ambasadeurs in die huwelik om vir Hom diens te doen. Wat moet ons doen (in die nuwe verbond)?

Exodus 30:30 sê dat ons as priesters gesalf en geheilig moet word om vir HOM die piesteramp te BEDIEN. 

Hokaai nou! Dis mos nie wat ons nou eintlik wil hoor nie want dit vat die "prestige" mos heeltemal weg! Want dit veroorsaak dan nou dat ek 'n dienaar word. 

Ek bedien vir Hom die priesterskap AAN my gesin - as 'n eenvoudige dienaar. 'n Gesalfde en geheilgde dienaar. 

Woerts! Weg is al die aansien, al die pomp and show wat ons as manne daarvan gemaak het! 

Maar wag, wat behels hierdie bediening wat ek as priester in my huis moet vervul aan Hom wat my aangestel het?

Lev 16:6 gee die kern van die doel van priesterskap: "en vir hom en sy huis versoening doen" en dan eers doen hy versoening vir die volk. 

Ons dienswerk wat ons as manne, as priesters in ons huise in ons huwelike as priesters voor God vir Hom moet verrig is om as intersessors vir onsself, ons eggenote, kinders en die gemeente te staan. Om toe te sien dat ons voordurend in die bloed van die Lam van God bedek is. Dit is Goddelike Orde.

Ef 5:25 Manne, julle moet julle eie vroue liefhê, soos Christus ook die gemeente liefgehad en Homself daarvoor gegee het om dit te heilig, nadat Hy dit gereinig het met die waterbad deur die woord, sodat Hy die gemeente voor Hom kon stel, verheerlik, sonder vlek of rimpel of iets dergeliks; maar dat dit heilig en sonder gebrek sou wees. So behoort die mans hulle eie vroue lief te hê soos hul eie liggame. Wie sy eie vrou liefhet, het homself lief; want niemand het ooit sy eie vlees gehaat nie, maar hy voed en koester dit, net soos die Here die gemeente.

Goddelike orde! Dis die konsep. Hierdie konsep is nie in kettings nie. Dis vry. Hulle wat vervolgens hierdie konsep omskakel na 'n beginsel, leef volgens Goddelike beginsels en is vry. Hulle bring bevryding na hulle geliefdes toe wat hulle leef in bevryding. Ons leef in Sy genade!

Demoniese wanorde is wanneer ons toelaat dat hierdie konsep geskaak word deur die vlees. Let wel - die vlees. Wanneer hierdie konsep geskaak word deur die eie ek. Kyk maar na die antwoord wat die man my gegee het en beoordeel dit aan die hand van wat ek hier geskryf het. Absoluut demonies - geen goddelikheid daarin nie. Wat is die uiteinde? Egskeiding. Verseker. Dalk nog erger....

Kom ons begin bou aan beginsels. Goddelike beginsels. Die eerste stap is om ons gedagtes te ondersoek, wat ons idees vorm, wat op sy beurt weer omskakel na 'n konsep en hierdie konsep word dan 'n beginsel. Ek stel nie belang in christelike beginsels nie want daai is deur die vlees gekaap. Ek stel belang in Goddelike beginsels deur die Heilige Gees bevestig, gewas en geheilig in Christus Jesus. Amen!!
